
Медицина және фармацевтика қызметкерлерінің еңбегін 
құқықтық реттеу: Қазақстанның еңбек заңнамасындағы 
қайшылықтар мен олқылықтар1 

Аңдатпа. Мақалада Қазақстанның қолданыстағы еңбек заңнамасына қысқаша талдау 
жүргізіліп, медицина және фармацевтика қызметкерлерінің еңбегін құқықтық реттеу-
дің кейбір проблемалық аспектілерін анықтауға әрекет жасалды. Медицина және фарма-
цевтика қызметкерлерінің құқықтық жағдайының ерекшелігі олардың еңбегін реттеу 
еңбек құқығының жалпы нормаларына ғана емес, сонымен қатар олардың қызметінің 
әртүрлі ерекшеліктеріне әсер ететін арнайы нормативтік актілерге де негізделетінді-
гімен байланысты. Қазақстанның еңбек құқығында ғылыми тұрғыдан медицина және 
фармацевтика қызметкерлерінің құқықтық мәртебесі жеткілікті зерттелген жоқ. 
Осыған байланысты қолданыстағы қазақстандық еңбек заңнамаға талдау жасалып, 
медицина және фармацевтика қызметкерлерінің еңбегін құқықтық реттеудегі кейбір 
олқылықтар анықталды. Зерттеу барысында медицина және фармацевтика қызмет-
керлерінің еңбегін реттейтін кейбір шет елдердің қолданыстағы еңбек заңнамасының 
ережелеріне де назар аударылды. Мақалада жүргізілген зерттеудің нәтижелері бойынша 
қазақстандық еңбек және медициналық заңнаманы жетілдіруге бағытталған авторлар-
дың ұсыныстары көрсетілді.
Кілт сөздер: еңбек заңнамасы, денсаулық сақтау, медицина қызметкері, фармацевти-
ка қызметкері, құқықтық реттеу.

DOI: https://doi.org/10.32523/2616-6844-2022-139-2-50-68

ЕҢБЕК ҚҰҚЫҒЫ / LABOR LAW / ТРУДОВОЕ ПРАВО

1 Бұл зерттеу Қазақстан Республикасының Білім және ғылым министрлігінің Ғылым Комитетімен қаржылан-
дырылған (№ AP08857075 грант). Настоящее исследование профинансировано Комитетом науки Министер-
ства образования и науки Республики Казахстан (грант № AP08857075). The present study was funded by the 
Committee of Science of the Ministry of Education and Science of the Republic of Kazakhstan (Grant No. AP08857075)

Қазақстанның денсаулық сақтау саласында 
коммерциялық инновациялар мен бәсекелес 
орта элементтері енгізіліп, қазіргі заманғы ме-
дициналық технологиялар трансферті жүзеге 
асырылды. Соған қарамастан, бүгінде елдің 
денсаулық сақтау саласы халықтың денсаулық 
деңгейіне әсер ететін белгілі бір қиындықтар-
ды бастан кешуде. Әр адам үшін денсаулық 
маңызды фактор болып табылады және ол 
болмаған немесе жеткіліксіз болған жағдайда, 
қалған нәрсенің мәні жоғалады. Өзінің ерек-
ше әлеуметтік маңыздылығына байланысты, 
халықтың денсаулығын қорғау мемлекет тара-
пынан қамқорлықтың объектісі болып табы-
лады.

Әлемнің көптеген елдерінің конституци-
яларында (АҚШ, Ұлыбритания, Германия 
және т.б.) адамның салауатты өмір сүруінің 
маңыздылығы, әркімнің медициналық көмек 
пен денсаулықты сақтауға құқығы анықталған. 
Мұндай нормалар Қазақстан Республикасы-
ның Конституциясында да көзделген, оның 
29-бабына сәйкес, азаматтар өздерінің денса-
улығына қамқорлық жасауға құқылы, заңмен 
белгіленген кепілді медициналық көмектің 
көлемін тегін ала алады [1].

Медицина және фармацевтика қызмет-
керлерінің кадрлық әлеуеті бүкіл әлемде де, 
Қазақстанда да денсаулық сақтаудың бүгін-
гі жай-күйінің басты құрамдас бөліктерінің 
бірі болып табылады. Олар халыққа сапалы 
жоғары білікті медициналық көмек көрсету-
де маңызды рөл атқарады [2]. Медициналық 
және фармацевтикалық еңбектің біліктілігі, 
ұйымдастырылуы, күрделілігі және қауіптілі-
гі бірінші кезекте маңызды және мұқият зерт-
теу мен жетілдіруді қажет етеді [3].

Медицина және фармацевтика қызметкер-
лерінің еңбегін тиімді құқықтық регламент-
теудің экономикалық, әлеуметтік маңызы 
бар. Әлемдегі эпидемжағдай Қазақстандағы 
медицина және фармацевтика қызметкер-
лерінің еңбегін құқықтық реттеудің онсыз да 
проблемалық аспектілерін ушықтырды десек 
те болады: жұмысқа мотивациялық ынта-
ландырудың болмауы, жалақының төмендігі, 

денсаулық сақтау саласы қызметкерлерінің 
әлеуметтік қорғалуының жеткіліксіздігі, кадр-
лардың басқа салаларға кетуі және т.б., өйткені 
Қазақстанда денсаулық сақтау саласындағы 
еңбек қатынастарын құқықтық регламенттеу 
мәселелері осы кезге дейін аз зерттелген.

Медицина және фармацевтика қызметкер-
лерінің жұмысын құқықтық реттеудің кей-
бір мәселелері ресейлік және өзге де шетел-
дік ғалымдармен зерттелген. Атап айтқанда, 
медицина қызметкерлерінің еңбегін қорғау 
мәселелерімен И.В. Кочин, О.М. Акулова, С.В. 
Протас, Т.В. Ланкмилер, П.И. Сидоренко; ме-
дицина қызметкерлерінің еңбегін құқықтық 
реттеумен –    К.П. Романовская, Б.К. Сорокин; 
медицина қызметкерлерімен еңбек шартын 
жасасу ерекшеліктерімен – Г.А. Сидоров, Р.З. 
Симонян; медицина қызметкерлерінің жұмыс 
уақыты туралы – О.А. Курбангалеева; меди-
цина қызметкерлерінің еңбек жағдайларымен 
– И.Л. Андреева және т. б. айналысқан. Осы 
тақырыпты зерттеген алыс шетел ғалымдары-
ның арасында Э.П. Фрахер, П. Питтман, Б.К. 
Фрогнер, Дж. Шпец, Дж. Мур, А. Бек, Д. Арм-
стронг, П.И. Бюрхаус, Донна К. Хаммакер, То-
мас М. Кнадиг (Fraher E.P., Pittman P., Frogner 
B.K., Spetz J., Moore J., Beck A.J., Armstrong D., 
Buerhaus P.I., Donna K. Hammaker, Thomas M. 
Knadig) және т. б. да бар.

Ресей еңбек құқығы ғылымында осы кез-
ге дейін негізінен тек медицина қызметкер-
лерінің еңбегін реттеу мәселелері бойынша 
кешенді зерттеулер жүргізілген (А.И. Иванов 
«Медицина қызметкерлерімен еңбек шартын 
реттеу ерекшеліктері», 2007; Е.В. Астрахан-
цева «Денсаулық сақтау қызметкерлерінің 
еңбегін құқықтық реттеу мен әлеуметтік қам-
сыздандырудың кейбір ерекшеліктері», 2008; 
Н.А. Иванова «Денсаулық сақтауды реформа-
лау жағдайында медицина қызметкерлерінің 
еңбегін құқықтық реттеудің ерекшеліктері», 
2012; Т.А. Белоколодова «Медицина қызмет-
керінің қазіргі еңбек-құқықтық мәртебесі 
және оның ерекшеліктері», 2017; Н.В. Жело-
меева «Медицина қызметкерлеріне еңбекақы 
төлеуді құқықтық реттеу», 2018) [4, 5, 6, 7, 8]. 

Медицина қызметкерлерінің ғана емес, 
фармацевтика қызметкерлерінің де еңбегін 

Г.Г. Галиакбарова, С.Б. Жаркенова



52 № 2(139)/2022 Л.Н. Гумилев атындағы Еуразия ұлттық университетінің ХАБАРШЫСЫ. Құқық сериясы 
ISSN: 2616-6844, eISSN:2663-1318

Медицина және фармацевтика қызметкерлерінің еңбегін құқықтық реттеу...

құқықтық реттеудің ерекшеліктеріне Б.К. 
Сорокиннің кандидаттық диссертациясы ар-
налған, 2018 [9].

Қазақстандық заң ғылымында диссерта-
циялық деңгейде медициналық қызметкер-
лердің құқықтық мәртебесі медициналық 
құқық, медициналық-құқықтық конфлик-
тология және қоғамдық денсаулық сақтау 
салалары тұрғысынан ғана зерттелген (Е.С. 
Шалхаров «Медицина қызметкерлерінің қыз-
метін құқықтық реттеу мәселелері» (Вопросы 
правового регулирования деятельности ме-
дицинских работников), 2018; А.М. Ауезова 
«Қазақстан Республикасында медицина қыз-
меткерлерінің конституциялық құқықтарын 
қорғауды қамтамасыз ету тетігін жетілдірудің 
ғылыми негіздемесі» (Научное обоснование 
совершенствования механизма обеспечения 
защиты конституционных прав медицинских 
работников в Республике Казахстан), 2014). 
Бұл еңбектерде медициналық қызметтің 
құқықтық негіздеріне (медициналық құқық), 
медицина қызметкерлерінің кәсіби құқықтық 
қатынастарының азаматтық-құқықтық си-
патына, медицина қызметкерлерінің қазіргі 
заманғы медициналық-құқықтық конфлик-
тологиядағы рөлі мен орнына баса назар ау-
дарылған [10, 11].

Қазақстандық еңбек құқығындағы меди-
цина және фармацевтика саласы қызметкер-
лерінің құқықтық мәртебесі толыққанды зерт-
телген жоқ десек те болады.

Осы мақалада авторлардың мақсаты Қа-
зақстанның және кейбір шет елдердің қолда-
ныстағы еңбек заңнамасына қысқаша талдау 
жасау болып табылады, мұнда зерттеу бары-
сында анықталған медицина және фармацев-
тика қызметкерлерінің еңбегін құқықтық рет-
теудегі кейбір қайшылықтар мен олқылықтар 
туралы мәселелер қозғалады. 

Зерттеу тәсілдері

Зерттеудің әдіснамалық сипаты құқықтық 
шындықты танудың диалектикалық әдісіне 
негізделген. Алынған тұжырымдарды негіз-
деу үшін жалпы ғылыми таным әдістері де, 
заң ғылымының жеке ғылыми әдістері де қол-

данылды, ал негізгі әдіс болған – деректерді 
салыстырмалы құқықтық талдау әдісі.

Медицина қызметкерлері мен фармацев-
тердің құқықтық жағдайының ерекшелігі 
олардың еңбегін реттеу еңбек құқығының 
жалпы нормаларына ғана емес, сонымен қа-
тар олардың қызметінің әртүрлі ерекшелік-
теріне әсер ететін арнайы ережелерге де негіз-
делетіндігімен анықталады. Медицина және 
фармацевтика қызметкерлерінің еңбегін 
заңнамалық регламенттеудің негізін халықа-
ралық құқықтың жалпыға танылған қағи-
даттары мен нормалары, сондай-ақ ұлттық 
заңнаманың нормалары құрайды. Белгілі бір 
елдің құқығын жалпы әлемдік заңдар мен тен-
денциялардан бөлек қарастыру мүмкін емес. 
Бұл еңбекті құқықтық реттеуге байланысты 
мәселелерге толығымен қатысты.

Талқылау 

Әлемде денсаулық сақтау жүйесінің 
бірыңғай моделі, тиісінше, олардың еңбегін 
реттеудің бірыңғай заңнамалық базасы бола 
алмайды, әрине Дүниежүзілік денсаулық 
сақтау ұйымының стандарттары, ұсынымда-
ры мен техникалық нұсқауларын, сондай-ақ 
Халықаралық еңбек ұйымының ұсынымдары 
мен конвенцияларын санамағанда. Әр елде 
ресурстарды тартудың өзіндік ұлттық тәсілі 
тарихи қалыптасқан халықтың денсаулығын 
сақтау жүйесіндегі қоғамдық қатынастармен 
анықталады.

Денсаулық сақтау жүйесінің түрлерімен 
қатар, әлемде медициналық және фарма-
цевтикалық қызметкерлердің еңбек қатына-
старын реттеу жүзеге асырылатын әлеумет-
тік-еңбек қатынастарының модельдерін де 
ажыратуға болады: еуропалық (континенталь-
ды), англо-саксондық, азиялық модельдер.

Мысалы, еуропалық модельге мынадай 
ерекшеліктер тән: қызметкерлердің құқықтық 
қорғалуының жоғары деңгейі; еңбек құқығы-
ның қатаң нормалары; салалық тарифтік рет-
теу; еңбекақы төлеуді салыстырмалы түрде 
шағын саралау; еңбекақы төлеудің заңнама-
лық белгіленген жоғары минимумы (Швеция, 
Норвегия, Дания). Бұл модель барынша Ха-

лықаралық еңбек ұйымының талаптары мен 
ұсыныстарын көрсетеді және жүзеге асырады.

Англо-саксондық модель мыналармен си-
патталады: еңбек және азаматтық құқықтың 
жетілуі мен дамуы; жұмыспен қамтуды басқа-
рудың және жұмыссыздыққа қарсы күрестің 
орталықтандырылған жүйесінің болмауы; 
қызметкерлерді жалдау және жұмыстан боса-
ту туралы жұмыс берушілерге кең құқықтар 
мен бостандықтар беру; әрдайым заңмен 
бекітілген ең төменгі жалақының болмауы; 
жалақыны саралаудың жоғары деңгейі; кор-
поративтік, ұжымдық шарттық қатынастар 
модельдері және салалар мен өңірлер деңгей-
інде осындай қатынастардың болмауы (АҚШ, 
Ұлыбритания, Австралия, Жаңа Зеландия). 
Бұл модель азаматтық және еңбек жалдаудың 
жақындығына, жұмысқа қабылдау қатынаста-
рындағы кәсіпкерлердің еркіндігіне негіздел-
ген, бұл жұмыс күшінің үлкен ұтқырлығын 
тудырады [12].

Қазақстан үшін қатысушылары медицина 
және фармацевтика қызметкерлері болып та-
былатын еңбек құқықтық қатынастары сала-
сындағы халықаралық-құқықтық нормалар 
декларативті болып табылады. Бұл халықа-
ралық-құқықтық нормалардың үкіметтік 
емес бірлестіктермен –  Дүниежүзілік денса-
улық сақтау ұйымы, Еуропалық дәрілік зат-
тар агенттігі, Дүниежүзілік медициналық 
қауымдастық және т.б. сияқты халықаралық 
ұйымдармен құрылуымен байланысты. Бұл 
актілер ұсынымдық сипатқа ие болып, осы 
құқықтық қатынастарды реттеудің жалпы 
принциптерін ғана жариялайды және әмбе-
бап ережелер мен стандарттарды белгілейді. 
Мұндай актілердің жарқын мысалдары – Дү-
ниежүзілік медициналық қауымдастықтың 
Женева (1948) [13] және Хельсинки (1964) [14] 
қалаларында қабылдаған декларациялары, 
Халықаралық медициналық этика кодексі 
(1949) [15].

Қазақстан Республикасында денсаулық 
сақтау жүйесін құқықтық реттеу саласындағы 
негізгі құжат «Халық денсаулығы және денсау-
лық сақтау жүйесі туралы» ҚР Кодексі (бұдан 
әрі ҚР Денсаулық туралы кодексі) болып та-
былады [16], сондай-ақ медицина қызметкер-

лерінің қызметі туралы ережелерден тұратын 
бірқатар нормативтік құқықтық актілер: «Аза-
маттық қызметшілерге, мемлекеттік бюджет 
қаражаты есебінен ұсталатын ұйымдардың 
қызметкерлеріне, қазыналық кәсіпорынның 
қызметкерлеріне еңбекақы төлеу жүйесі ту-
ралы» [17], Қазақстан Республикасының Ең-
бек кодексі [18], ҚР Денсаулық сақтау мини-
стрлігі, Денсаулық сақтау қызметкерлерінің 
Қазақстандық салалық кәсіптік одағы және 
Ұлттық денсаулық сақтау палатасы арасын-
дағы 2020-2022 жылдарға арналған Салалық 
келісім [19], 2020 жылғы ақпанда қабылданған 
Қазақстан Республикасының медицина және 
фармацевтика қызметкерлерінің Ар-намыс 
кодексі [20] және басқалар.

Біздің пікірімізше, ұлттық заңнама меди-
цина және фармацевтика қызметкерлерінің 
еңбегін құқықтық регламенттеу мәселелеріне 
жеткілікті көңіл бөлмейді. ҚР Еңбек кодексін-
де денсаулық сақтау саласына бағдарланған 
нормалар жоқ, бірақ осы кодекске азамат-
тық авиацияның авиация персоналына, теңіз 
кемелері экипаждарының (жүзу құрамы) 
мүшелеріне жататын жұмыскерлердің, мем-
лекеттік қызметшілердің, Парламент және 
жергілікті өкілді органдар депутаттарының, 
судьялардың, банк және кәсіподақтар қызмет-
керлерінің және т. б. еңбегін реттейтін баптар 
енгізілген.

Ресей Федерациясының Еңбек кодексінде 
де ұқсас жағдай қалыптасқан, онда жұмыскер-
лердің жекелеген санаттарының тізімі одан да 
кең, спортшылар, педагогикалық және ғылы-
ми қызметкерлер, сондай-ақ басқа да санаттар 
бар [21]. Медицина қызметкерлерінің еңбегі 
туралы ескертпе Беларусь Республикасының 
Еңбек кодексінде кездеседі (319-бап) [22].

Қазақстанның еңбек заңнамасындағы 
олқылықтарды ҚР Денсаулық туралы кодексі 
ішінара өтеуге тырысады, оның 30-тарауы 
медицина және фармацевтика қызметкер-
лерінің мәртебесін, құқықтарын, міндеттері 
мен әлеуметтік кепілдіктерін айқындайды 
(270, 271 және 272-баптар). Бірақ бұл кодифи-
кацияланған актідегі ережелердің де елеулі 
кемшіліктері бар. ҚР Денсаулық туралы ко-
дексінің 1-бабына сәйкес, медицина қызмет-

кері – кәсіби медициналық білімі бар және 
медициналық қызметті жүзеге асыратын 
жеке тұлға [16]. Бұл көрсетілген «медицина 
қызметкері» ұғымының анықтамасынан ме-
дицина қызметкерінің арнайы құқықтық мәр-
тебесіне тән барлық белгілерді бөліп көрсету 
мүмкін емес. Бұл анықтамада тек екі белгі бар: 
біріншісі – кәсіптік білімі бар адам; екіншісі – 
кәсіптік қызметті жүзеге асыратын адам, бұл 
медициналық қызметтің еңбек-құқықтық, 
әлеуметтік-құқықтық аспектілерін жоққа 
шығарады. Әлемдік терминологияда «меди-
цина қызметкерлері» деген жалпылама ұғым 
жиі кездеседі. Мысалы, ДДҰ анықтамасында: 
«... негізгі қызметі денсаулықты жақсартуға 
бағытталған адамдар денсаулық сақтау қыз-
меткерлері болып табылады, олардың қата-
рына медициналық қызмет көрсететін маман-
дар (дәрігерлер, медбикелер, фармацевттер 
және зертханашылар), сондай-ақ әкімшілік 
және көмекші қызметкерлер кіреді» делінген 
[23].

Біз «медициналық қызметкер» ұғымының 
заңды мазмұнын анықтау кезінде өзгеше тәсіл-
ді қарастырамыз және қызметкерлердің осы 
санатын, ең алдымен, еңбек қатынастарының 
субъектілері ретінде қарастыру қажет деп са-
наймыз. Біз мынадай анықтаманы неғұрлым 
орынды деп санаймыз: «медицина қызметкері 
– бұл медициналық қызметті кәсіби негізде 
жүзеге асыратын, медициналық ұйыммен ең-
бек қатынастарында тұратын, заңда белгілен-
ген тәртіппен еңбек шартын жасасқан және 
ерекше еңбек функцияларын орындайтын 
жеке тұлға». Ұсынылған анықтама негіздеуді 
талап етеді, өйткені ол медицина және фар-
мацевтика қызметкерлерінің еңбек функци-
яларының ерекше сипатын көрсетеді. Демек, 
бұл жағдайда медицина және фармацевтика 
қызметкерлерінің еңбегін құқықтық реттеу-
ге бағытталған заңнамалық нормалар шең-
берінің кеңеюін айқындайтын медицина және 
фармацевтика қызметкерлері қызметінің ең-
бек-құқықтық ерекшеліктерін дәл айқындау 
қажет.

Мәселен, ҚР Денсаулық туралы кодексінің 
270-бабының 1-тармағы медицина және фар-
мацевтика қызметкерлерінің әлеуметтік-ең-

бек кепілдіктерін реттеу кезінде еңбек заңна-
масына және өзге де нормативтік құқықтық 
актілерге сілтеме жасап, оларды нақты атап 
көрсетеді: еңбек жағдайларын жасау, оның 
ішінде қажетті медициналық бұйымдармен 
қамтамасыз ету; біліктілікті арттыру неме-
се кәсіби біліктілікті өзгерту; еңбекке ақы 
төлеу; деректерді еңбекке ынталандыру әле-
уметтік құқықтарын қорғау үшін бірігу мүм-
кіндігі; медициналық қызметкер тарапынан 
салақтықпен немесе салғырт қарым-қатынас 
болмаған кезде пациенттің өмірі мен денсау-
лығына зиян келтіргені үшін кәсіби жауапкер-
шілікті сақтандыру; лауазымдық міндеттерін 
атқару кезінде өмірі мен денсаулығына кел-
тірілген зиянды өтеу; тиісті рұқсат құжаттары 
болған кезде жеке практикаға өз құқығын іске 
асыру; медициналық ұйым берген жағдайда, 
жеке және заңды тұлғаларға тиесілі байланыс 
құралдарын кедергісіз және тегін пайдалану. 
шұғыл медициналық көмек көрсету үшін па-
циентті жақын жердегі медициналық ұйымға 
тасымалдау; жол жүруге байланысты көлік 
шығындарын өтеу [16]. Көріп отырғанымы-
здай, аталған тізімде тек әлеуметтік-еңбек қана 
емес, жалпы құқықтық, азаматтық-құқықтық 
кепілдіктер де бар.

Еңбек жағдайларын жасау, оның ішінде 
қажетті медициналық бұйымдармен қамта-
масыз ету; біліктілікті арттыру не кәсіби білік-
тілікті өзгерту; еңбекке ақы төлеу; қызмет-
керлердің еңбегін ынталандыру; өзінің еңбек 
және әлеуметтік құқықтарын қорғау үшін 
бірігу мүмкіндігі сияқты құқықтарды бекіту 
кезінде қазақстандық заң шығарушы, әдетте, 
медицина және фармацевтика қызметкер-
лерінің қарым-қатынастарын реттеу үшін ең-
бек заңнамасындағы нормалардың бірлігі мен 
саралануы қағидаттарын қолданады.

Бірақ, медицина және фармацевтика қы-
зметкерлерінің жоғарыда аталған заңды ке-
пілдіктерін ҚР Денсаулық туралы кодексінің 
270-бабының 1-тармағы «негізгі кепілдіктер» 
деп атайтынын атап өткен жөн, бұл осы сала-
да басқа да құқықтар мен кепілдіктердің бар 
екендігіне жол береді. Мысалы, еңбек шартын 
жасасу және бұзу ерекшеліктеріне байланы-
сты маңызды мәселелер, еңбек тәртіптемесі 

Медицина және фармацевтика қызметкерлерінің еңбегін құқықтық реттеу...

мен еңбек тәртібі мәселелері, қалыпты жұмыс 
уақытынан ауытқу кезінде еңбек қатынаста-
рын реттеу, демалыс уақытының ерекшелік-
тері және басқалар.

ҚР Денсаулық туралы кодексіне 30-тара-
уды (медицина және фармацевтика қызмет-
керлерінің мәртебесі) енгізу бұл медицина 
және фармацевтика қызметкерлерінің еңбек 
қызметінің ерекше сипаты, бірінші кезекте, 
денсаулық сақтау жүйесінің өзінің мәнімен 
және мазмұнымен айқындалатынын, қыз-
меткерлер өздерінің еңбек функцияларын 
осы жүйенің шеңберінде жүзеге асыратынын 
білдіреді, түбінде осыдан олардың еңбегін 
реттеудің барлық ерекшеліктері туындайды. 
Бұл кодификацияланған акт медицина және 
фармацевтика қызметкерлерінің еңбегін 
құқықтық реттеудің одан әрі жетілдіру мен 
нақтылауды қажет ететіндігін білдіреді.

Медицина және фармацевтика қызмет-
керлерінің еңбек қызметінің басты ерекшелігі 
жалпы денсаулық сақтау саласының өзіндік 
ерекшелігі болып табылады, медицина және 
фармацевтика қызметкерлерінің еңбек объ-
ектісі халықтың, оның ішінде жеке адамның 
өмірі мен денсаулығы болып табылады, бұл 
олардың өз еңбегінің нәтижелері үшін жа-
уапкершілігімен (кәсіби, лауазымдық, мо-
ральдық) ұштасады, тиісінше мұндай жұмыс 
олардан психологиялық шығындарды талап 
етеді, себебі жалпы шаршаумен, жүйке шар-
шауымен, психикалық күйзелістермен байла-
нысты.

Медицина және фармацевтика қызметкер-
лерінің еңбек жағдайлары сияқты ерекшелі-
гін атап өту қажет. Еңбек қызметінің түрі мен 
сипатына сүйене отырып, бұл персонал еңбек 
немесе қызметтік міндеттерін орындау кезін-
де денсаулығына зиянды жағдайларда болуы 
мүмкін, бұл зиянды объектілермен байла-
ныс (вирустар, инфекция, сәулелену, зиянды 
химикаттармен және улармен жанасу қаупі, 
жарақат алу қаупі, оның ішінде «хирург поза-
сында» ұзақ уақыт болу және т.б.). Медицина 
және фармацевтика қызметкерлерінің өмірі-
не елеулі қауіп төндіретін жұмыс түрлері бар. 
Бұл жағдайда жұмыс беруші-ұйым мен бос 
лауазымға үміткер арасында еңбек шартын 

жасасу үшін ұсынылған қызметкердің арнайы 
еңбек құқыққабілеттілігі қажет. 

ҚР Денсаулық туралы кодексінің 270-ба-
бының 2-тармағына сәйкес тиісті медицина-
лық білімі бар, денсаулық сақтау саласындағы 
маманның сертификатымен расталған қыз-
меткерлер медициналық қызметпен айна-
лысу құқығына ие. Резидент дәрігерлер оқу 
кезеңінде денсаулық сақтау саласындағы ма-
манның сертификатына сәйкес тәлімгердің 
қадағалауымен медициналық ұйымдарда жұ-
мыс істеуге құқылы. Шетелде медициналық 
білім алған тұлғалар тиісті сертификат бере 
отырып, білімі туралы құжаттар, кәсіптік да-
ярлығын бағалаудың оң нәтижесі танылған-
нан кейін медициналық немесе фармацев-
тикалық қызметке жіберіледі. Бұл жағдайда 
дайындықты бағалау медициналық білім беру 
бағдарламалары бойынша түлектердің кәсіби 
дайындығын бағалау ережелеріне сәйкес жүр-
гізіледі [16].

Еңбек және медициналық заңнаманы 
жетілдіру саласында Еуропа елдерінің тәжіри-
бесі пайдалы. Мысалы, Германия заңнамасы-
на сәйкес дәрігер ретінде тек шынымен де ең 
жақсы маман бола алады, өйткені бұл жоғары 
бәсекелестікке, жұмыс орнына үміткерлерді 
мұқият іріктеуге және жеке медициналық 
практикамен айналысқысы келетін тұлғалар-
дың санының шектелуіне байланысты. Меди-
цина кадрларын даярлау кезінде Германия 
сондай - ақ «кеш қоныс аударушылардың» 
- тарихи отанына көшкен ұлты немістердің 
кәсіби мүдделерін ескереді, олар медицина-
лық дипломды тану рәсімін екі нұсқаның біре-
уі бойынша таңдай алады: BVFG [24] заңына 
немесе BQFG [25] заңына сәйкес.

Еуроодақ елдерінде кәсіби біліктілікті баға-
лау жүйесі 2005 жылғы 07 қыркүйектегі ЕО 
кәсіби біліктілікті тану туралы Директивасы 
(Directive 2005/36/EC of the European Parliament 
and of the Council of 7 September 2005 on the 
recognition of professional qualifications) не-
гізінде [26], сондай-ақ 1997 жылғы 11 сәуірде-
гі Еуропа Кеңесі мен ЮНЕСКО-ның Еуропа 
өңіріндегі жоғары білімге жататын біліктілік-
терді тану туралы Конвенциясы (ETS №165 
Лиссабон конвенциясы) [27] негізінде жұмыс 

істейді. Қазақстан, елуден астам басқа елдерге 
қосыла, бұл Конвенцияны ратификациялады.

Еуразиялық экономикалық одақ (ЕАЭО) 
елдерінде денсаулық сақтау саласында ка-
дрлардың академиялық ұтқырлығының өсуі 
аясында оқыту одақтық елде өтіп, ал еңбек 
қызметі отанда жүзеге асырылып жатқанын 
ескере отырып, медициналық білімді, оның 
ішінде ғылыми дәрежелер мен атақтарды 
тануды растайтын құжаттарды нострифика-
циялауды жетілдіру мәселелерін өзекті деп 
санауға болады. Бұл тек практикалық қызмет-
керлердің ғана емес, сонымен қатар ғылыми 
кадрлардың да құжаттарын тануға қатысты. 
Бүгінде практикамен айналысатын медици-
на қызметкерлерінің, негізінен медицина-
лық және фармацевтикалық ғылыми-зерттеу 
орталықтары қызметкерлерінің теориялық, 
ғылыми және практикалық жұмысты қоса 
атқаратынын ескерсек, ЕАЭО елдері аумағын-
да еңбек қызметін жүзеге асыру кезінде олар-
дың ғылыми дәрежелері мен ғылыми атақта-
ры ескерілмейді және ақы төленбейді. Шын 
мәнінде, ғылыми жетістіктері бар қызметкер-
лердің құжаттарын нострификациялау үшін 
қайталама рәсім қажет. Демек, медицина 
және фармацевтика қызметкерлерінің білік-
тілік қана емес, ғылыми жетістіктерін де тану 
мәселелеріне ұлттық заңнамада назар аудару 
қажет.

Ең алдымен, еңбек шартына ерекше назар 
аудару қажет, өйткені оны медициналық қы-
зметкермен жасасқан кезде тек қызмет түрін 
немесе лауазымын (учаскелік дәрігер, бас 
дәрігер немесе бөлім меңгерушісі және т.б.) 
ескеру жеткіліксіз. Сондай-ақ маманданды-
руды, оның ішінде профильдік маманданды-
руды (педиатр, терапевт, нейрохирург және 
т.б.) көрсету қажет, осылайша медициналық 
қызметкермен еңбек шартын жасасу шарттың 
талаптарын нақтылауды талап етеді, өйткені 
бұл қызметкердің еңбек функцияларын нақты 
орындауына тікелей әсер етеді.

Қазақстанның кодификацияланған ак-
тілерінде осы санаттағы қызметкерлердің 
жұмыс уақыты мен демалыс уақытының 
ұзақтығы туралы мәселе нақтыланбайды. Ме-
дицина және фармацевтика қызметкерлеріне 

жұмыс уақытының қысқартылған ұзақтығына, 
жыл сайынғы қосымша ақылы еңбек демалы-
сына және еңбекақының жоғары мөлшеріне 
құқық беру мәселелері заңға тәуелді актілер-
де белгіленеді [28, 29]. Мысалы, хирургиялық 
бөлімшелердің және стационарлардағы бар-
лық бейіндегі палаталардың дәрігері, орта 
және кіші медициналық персоналы күнтіз-
белік 12 күн мөлшерінде қосымша демалыс 
алуға құқылы, жұмыс уақытының ұзақтығы 
аптасына 36 сағатқа дейін қысқартылған, сон-
дай-ақ олар еңбекақының жоғары мөлшеріне 
құқығы бар.

Бірақ, жұмыс беруші – медициналық 
ұйым сақтауға міндетті белгілі бір жағдайлар 
бар: бұл жұмыс орындарын зияндылығы не-
месе қауіптілігі үшін аттестаттаудың мерзімді 
шаралары, сондай-ақ жұмыс уақытының 
есебі, медицина және фармацевтика қызмет-
керлерінің жұмыс күні ішінде зиянды еңбек 
жағдайларында қанша уақыт жұмыс істегені. 
Қысқартылған жұмыс уақыты құқығы бұл 
жұмыскерлер жұмыс күнінің жартысынан 
көбінде зиянды еңбек жағдайларында жұмыс 
істеген жағдайда ғана пайда болады. Бұл рет-
те логикалық сұрақ туындайды, егер хирург 
зиянды еңбек жағдайында жұмыс жасамаса, 
бірақ зиянды еңбек жағдайында операция 
жасауға науқасты дайындап жатса, бұл уақыт 
зиянды еңбек жағдайы болып табылады ма? 
Сондықтан медицина және фармацевтика қы-
зметкерлеріне қысқартылған жұмыс уақытын 
белгілеуге қойылатын талаптар туралы нор-
маларды қайта қарауға негіз бар сияқты.

Бұл жағдайда жұмыс уақытының қысқар-
тылған ұзақтығын енгізу адамның денсаулығы 
мен өміріне жауапкершілікпен, жұмыстың 
ерекшелігімен, айтарлықтай физикалық және 
психологиялық шығындарды талап ететін 
қиындықпен және көбінесе зиянды неме-
се өмірге қауіпті еңбек жағдайларында бо-
луымен байланысты. Жалпы, зиянды және/
немесе қауіпті еңбек жағдайлары бар, олар-
да жұмыс істеу жұмыс уақытының қысқар-
тылған ұзақтығына, жыл сайынғы ақылы қо-
сымша еңбек демалысына және еңбекақының 
жоғарылатылған мөлшеріне құқық беретін 
санатқа іс жүзінде барлық медицина және 
фармацевтика қызметкерлері жатқызылған.

Медицина және фармацевтика қызметкерлерінің еңбегін құқықтық реттеу...

Медицина қызметкерлері үшін қысқар-
тылған жұмыс күнінің бірнеше түрі белгіле-
неді, ол медициналық ұйымның түріне, ме-
дицина қызметкерлерінің санатына, зиянды 
жағдайлардың болуына байланысты сарала-
нады [30].

Жұмыс уақытының қысқартылған 
ұзақтығына құқықты, жыл сайынғы ақы төле-
нетін қосымша еңбек демалысына құқықты 
және заңға тәуелді деңгейде медицина және 
фармацевтика қызметкерлерінің еңбегіне 
ақы төлеудің жоғарылатылған мөлшеріне 
құқықтарды бірнеше актілермен регламент-
теу, біздің ойымызша, құқық қолдану тәжіри-
бесінде белгілі бір қиындықтар туғызады. Бұл 
мәселе ҚР Денсаулық туралы кодексіне то-
лықтырулар енгізу арқылы шешілуі мүмкін.

Медицина және фармацевтика қызмет-
керлеріне еңбекақы төлеу туралы мәселе де 
маңызды болып табылады, бірақ олардың 
еңбегін материалдық ынталандырудың бар-
лық аспектілері де заңға тәуелді актілер дең-
гейінде айқындалған [31, 32, 33]. ҚР Еңбек 
кодексінде қалыпты еңбек жағдайларынан 
ауытқыған жағдайда жоғары мөлшерде еңбе-
кақы төлеудің жалпы мәселелері ғана көздел-
ген (108-111-баптар). 

Мәселен, жұмыскерлердің еңбек тиімділі-
гі мен орындалатын жұмыстардың сапасын 
жақсартуға деген қызығушылығын арттыру 
үшін медициналық ұйымның еңбекақы жүй-
есімен анықталатын жалақыға түзету коэф-
фициенттері белгіленеді. Медицина қызмет-
керлерінің жалақысын көтеруді айқындайтын 
факторлар қауіпті және аса ауыр жағдайлар-
да жұмыс істеу және медициналық ұйымның 
бейіні (АИТВ жұқтырғандарды, психикалық 
науқастарды, туберкулезбен ауыратындарды 
емдеу) болып табылады. Тарифтік ставкалар 
(айлықақылар) негізінде еңбекақы төлеуден 
басқа, оларға өтемақы және ынталандыру 
сипатындағы қосымша ақылар мен үстеме-
ақылар жүргізіледі. Өтемақы төлемдеріне: 
зиянды және қауіпті еңбек жағдайлары бар 
жұмыс үшін жалақыны көтеру; түнгі уақыт-
тағы жұмыс үшін қосымша ақы; уақытша 
болмаған жұмыскердің жұмысын өзінің негіз-
гі жұмысынан босатпай орындағаны үшін қо-

сымша ақы; туберкулез микробактерияларын 
жұқтыру қаупіне байланысты туберкулезге 
қарсы көмек көрсеткені үшін қосымша ақы 
жатады. Үздіксіз жұмыс ұзақтығы, ауылдық 
жерлердегі еңбек жағдайлары және т. б. үшін 
үстемеақылар қарастырылған.

Медицина жұмыскерлерінің кезекшілік си-
яқты жұмыс ерекшелігін атап өткен жөн. Ке-
зекшілікті ұйымдастыру және оған ақы төлеу 
«Медицина жұмыскерлерінің кезекшілігін 
ұйымдастыру және оған ақы төлеу қағидала-
рын бекіту туралы» ҚР Денсаулық сақтау ми-
нистрінің 2017 жылғы 22 қарашадағы № 857 
бұйрығы негізінде жүзеге асырылады [32]. Ме-
дицина және фармацевтика қызметкерлеріне 
ынталандырушы еңбекақы төлеу мәселелерін 
«Тегін медициналық көмектің кепілдік беріл-
ген көлемі шеңберінде және (немесе) міндетті 
әлеуметтік медициналық сақтандыру жүй-
есінде медициналық қызмет көрсететін денса-
улық сақтау субъектілерінің жұмыскерлерін 
көтермелеу қағидаларын бекіту туралы» Қа-
зақстан Республикасы Денсаулық сақтау ми-
нистрінің 2020 жылғы 15 желтоқсандағы № ҚР 
ДСМ-278/2020 бұйрығы реттейді [33].

Медицина қызметкерлерінің еңбегі мына-
дай жағдаймен де ерекшеленеді: тәжірибелі 
дәрігерлер үшін стационардағы жұмысты 
ғылыми-зерттеу жұмысымен немесе универ-
ситеттерде оқытумен үйлестіру қажеттілігі 
кездеседі, бұл жағдайда екі-үш жұмысты қоса 
атқару еңбек заңнамасы бойынша реттеледі 
(ҚР ЕК-нің 32-бабының 4-тармағы). Мұндай 
жұмыс режимі қызметкердің еңбек шартын-
да міндетті түрде көрініс табуы керек, өйткені 
медицина қызметкерлерінің жұмысының 
ерекшелігі бұл жұмыс уақытын қатаң рет-
теумен байланысты болуы (науқастарды қа-
былдау кестесі, медициналық манипуляция-
лардың уақытын белгілеу, процедуралардың 
уақытын анықтау және т.б.). Медицина және 
фармацевтика қызметкерлері еңбегінің өзге 
де өзіндік ерекшеліктеріне жұмысқа арналған 
арнайы киім мен аяқ киіммен, сертификат-
талған жеке қорғаныш құралдарымен, жуу 
және залалсыздандыру құралдарымен және 
басқаларымен қамтамасыз ету де жатады.

ҚР Денсаулық туралы кодекстің қабылда-
нуына қарамастан, қазақстандық заңнаманың 

«фармацевтика қызметкерлері» ұғымына қа-
тысты олқылығы заңдық белгісіздік болып қа-
луда. Оны анықтау үшін Қазақстан мен Ресей 
Федерациясының заңнамалық актілеріндегі 
анықтамаларды салыстырайық [16, 34].

ҚР Денсаулық туралы кодексінің 1-бабы-
ның 272-тармақшасында «фармацевтика қы-
зметкерлері - фармацевтикалық білімі бар 
және фармацевтикалық қызметті жүзеге асы-
ратын жеке тұлғалар» деп анықталған [16]. 
Ресей Федерациясының «Об основах охраны 
здоровья граждан в Российской Федерации» 
деп аталатын 2011 жылдың 21 қарашасында 
қабылданған заңының 2-бабының 14-тармақ-
шасы осы ұғымға неғұрлым егжей-тегжейлі 
анықтама береді: «фармацевтика қызметкері - 
фармацевтикалық білімі бар, фармацевтика-
лық ұйымда жұмыс істейтін және еңбек мін-
деттеріне дәрі-дәрмектердің көтерме саудасы, 
олардың айналымы, медициналық қолдануға 
арналған дәрілік препараттарды (бұдан әрі - 
дәрілік препараттар) сақтау, тасымалдау және 
(немесе) бөлшек саудада сату, оларды дайын-
дау, жіберу, сақтау және тасымалдау кіретін 
жеке тұлға» [34]. 

Біздің көзқарасымыз бойынша, қызмет-
керді тек фармацевтикалық қызметпен, 
дәрі-дәрмектерді өндірумен немесе таратумен 
айналысатын ұйымда жұмыс істегені үшін 
«фармацевтика қызметкерлеріне» жатқызу 
дұрыс емес. Бұл жерде Ресей заңындағы «фар-
мацевтика қызметкері» ұғымының құқықтық 
анықтамасының кеңдігі мен толықтығы ай-
қын.

Бүгінгі таңда фармацевтикалық қызмет 
туралы көптеген ғылыми зерттеулерде екі 
ұғым кездеседі: «провизор» және «фарма-
цевт», олар синонимдер ретінде түсініледі, 
бірақ заңды тұрғыдан олардың еңбек функ-
циялары айтарлықтай ерекшеленеді. Мәсе-
лен, Ресей заңы бойынша «провизор – бұл 
жоғары фармацевтикалық білімі бар маман, 
ол пациенттерге фармацевтикалық көмек 
көрсетумен ғана емес, сонымен қатар дәріха-
на ұйымында дәрі-дәрмек шығарумен, дәрі-
хана ассортиментіндегі тауарлардың бөлшек 
саудасын ұйымдастырумен және үйлестіру-
мен айналысады» [35]. Егер провизор, әдетте, 

жоғары фармацевтикалық білімі бар маман 
болса (провизор-талдаушы, провизор-фарма-
когност, провизор-технолог, провизор-басқа-
рушы), онда фармацевттің тек орта-арнайы 
білімі болуы мүмкін. Бұл мәселеде Ресей 
заңнамасы провизор пен фармацевт арасын-
дағы айырмашылықты нақты анықтайды.

Қазақстанның Денсаулық туралы кодексін-
де, сондай-ақ ҚР Денсаулық сақтау мини-
стрінің 2020 жылғы 22 қазандағы бұйрығымен 
бекітілген «Медициналық және фармацевти-
калық қызметке қойылатын біліктілік талап-
тарында» «провизор» ұғымы жоқ. Бірақ, ҚР 
Денсаулық сақтау министрінің 2020 жылғы 21 
желтоқсандағы бұйрығымен бекітілген «Ден-
саулық сақтау қызметкерлері лауазымдары-
ның номенклатурасында» «Жоғары фармацев-
тикалық білімі бар мамандар лауазымдары» 
атты 3-тараудың 19) тармағында «фармацевт» 
ұғымының жанында жақшада «провизор» 
ұғымы көрсетілген [36], сол арқылы қазақстан-
дық заңнама бұл ұғымдарды синоним ретінде 
анықтайтыны білінеді.

Қазақстан ғылымында және құқықтық 
тәжірибеде «провизор» және «фармацевт» 
терминдерін қолдану жағдайы осы ұғымдар-
дың мазмұнын заңды түрде ажырату қа-
жеттілігін талап етеді деп есептейміз, себебі 
провизор мен фармацевттің лауазымдық 
нұсқаулықтары және атқаратын еңбек міндет-
тері әр түрлі, оларға қойылатын талаптар ара-
сында да айырмашылықтар бар, сондықтан 
бұл «провизор» және «фармацевт» ұғымдары 
еңбек заңнамасында регламенттеуге жататын 
мәселелердің біреуі деп санаймыз. Бұған қоса, 
ЕАЭО елдерінің заңнамасын үндестіру шең-
берінде одақ кеңістігінде құқық қолдануды 
жақсарту мақсатында одаққа қатысушы ел-
дер үшін заңнамалық актілерінің мазмұнын 
жақындастыру туралы нақты міндеттер қой-
ылып отыр.

Қолданыстағы заңнамаға өзгерістер фарма-
цевтика қызметкерлерінің мәртебесін артты-
ру қажеттілігі ескеріле отырып енгізілуге тиіс. 
Олардың құқықтық мәртебесін нақтылау осы 
қызметкерлерге қатысты әлеуметтік әділет-
тіліктің шекарасын анықтап, қызметкерлердің 
алған біліміне, жұмыстың ұтымдылығын ма-

териалдық және моральдық бағалауға, жұ-
мыс орнының материалдық-техникалық жаб-
дықталуына сәйкес жүзеге асырылуы тиіс [37]. 
Бұл пікір авторлардың «провизор» терминіне 
қатысты идеясының дұрыстығын көрсетеді, 
өйткені провизор мен фармацевттің еңбек 
функцияларының аражігін нақты ажырату 
ғана елдегі еңбек және медициналық заңна-
масында берілетін фармацевтика қызметкер-
лерінің құқықтары мен кепілдіктерін сақтауда 
әлеуметтік әділдікті қамтамасыз етуге ықпал 
ететін болады.

Айта кету керек, медицина және фарма-
цевтика қызметкерлерінің құқықтары консти-
туциялық нормаларға негізделген және олар-
дың медициналық мамандық шеңберіндегі 
тікелей қызметімен байланысты (Денсаулық 
туралы кодекстің 270, 271-баптары). Бірақ, 
медицина және фармацевтика қызметкер-
лерінің құқықтарының тізбесінде медицина 
және фармацевтика қызметкерлерінің кәсі-
би ар-намысы мен қадір-қасиетін қорғауға 
заңмен белгіленген құқығы жоқ, бұл да заңна-
мадағы елеулі олқылықтардың бірі болып та-
былады.

Нәтижелер

Сонымен, медицина және фармацевтика 
қызметкерлерінің еңбегін құқықтық реттеуге 
бағытталған Қазақстанның еңбек заңнамасы-
ның жекелеген ережелерін талдау нәтиже-
сінде қолданыстағы еңбек және медицина 
заңнамасын жетілдіру жөнінде мынадай ұсы-
нымдар келтіріледі: 

1) ҚР Денсаулық туралы кодексінің 1-ба-
бына сәйкес, «медицина қызметкері – кәсіби 
медициналық білімі бар және медициналық 
қызметті жүзеге асыратын жеке тұлға» [16]. 
Бұл көрсетілген «медицина қызметкері» ұғы-
мының анықтамасынан медицина қызмет-
керінің арнайы құқықтық мәртебесіне тән 
барлық белгілерді бөліп көрсету мүмкін емес. 
Бұл анықтамада тек екі белгі бар: біріншісі – 
кәсіптік білімі бар адам; екіншісі – кәсіптік 
қызметті жүзеге асыратын адам, бұл медици-
налық қызметтің еңбек-құқықтық, әлеумет-
тік-құқықтық аспектілерін жоққа шығарады;  

біз «медициналық қызметкер» ұғымының 
заңды мазмұнын анықтау кезінде өзгеше тәсіл-
ді қарастырамыз және қызметкерлердің осы 
санатын, ең алдымен, еңбек қатынастарының 
субъектілері ретінде қарастыру қажет деп са-
наймыз. Біз мынадай анықтаманы неғұрлым 
орынды деп санаймыз: «медицина қызметкері 
– бұл медициналық қызметті кәсіби негізде 
жүзеге асыратын, медициналық ұйыммен ең-
бек қатынастарында тұратын, заңда белгілен-
ген тәртіппен еңбек шартын жасасқан және 
ерекше еңбек функцияларын орындайтын 
жеке тұлға». Ұсынылған анықтама негіздеуді 
талап етеді, өйткені ол медицина және фар-
мацевтика қызметкерлерінің еңбек функци-
яларының ерекше сипатын көрсетеді, демек, 
бұл жағдайда медицина және фармацевтика 
қызметкерлерінің еңбегін құқықтық реттеу-
ге бағытталған заңнамалық нормалар шең-
берінің кеңеюін айқындайтын медицина және 
фармацевтика қызметкерлері қызметінің ең-
бек-құқықтық ерекшеліктерін дәл айқындау 
қажет;

бұл анықтамада медицина және фармацев-
тика қызметкерлерінің еңбегін құқықтық рет-
теуге бағытталған заңнамалық нормалар шең-
берінің кеңеюін айқындайтын медицина және 
фармацевтика қызметкерлері қызметінің ең-
бек-құқықтық ерекшеліктері атап көрсетіледі; 
«медицина қызметкері» ұғымы еңбек заңна-
масының нормаларымен анықталатын «жұ-
мыскер» ұғымының мағынасына негізделуі 
тиіс (ҚР ЕК 1-бабының 43-тармағы), бұл ден-
саулық сақтау жүйесі қызметкерлерінің шең-
берін анықтауды қамтамасыз етуге мүмкіндік 
береді (мысалы, білім беру саласының меди-
цина қызметкерлерінің білім беру жүйесі қы-
зметкерлерінен аражігін ажырату және т.б.);

2) медицина және фармацевтика қызмет-
керлерінің заңды кепілдіктерін ҚР Денсаулық 
туралы кодексінің 270-бабының 1-тармағы 
«негізгі кепілдіктер» деп атайтынын атап өт-
кен жөн, бұл осы салада басқа да құқықтар 
мен кепілдіктердің бар екендігіне жол береді, 
мысалы, еңбек шартын жасасу және бұзу ерек-
шеліктеріне байланысты маңызды мәселелер, 
еңбек тәртіптемесі мен еңбек тәртібі мәсе-
лелері, қалыпты жұмыс уақытынан ауытқу 

кезінде еңбек қатынастарын реттеу, демалыс 
уақытының ерекшеліктері және басқалар;

ҚР Денсаулық туралы кодексіне 30-тара-
уды (медицина және фармацевтика қызмет-
керлерінің мәртебесі) енгізу бұл медицина 
және фармацевтика қызметкерлерінің еңбек 
қызметінің ерекше сипаты, бірінші кезекте, 
денсаулық сақтау жүйесінің өзінің мәнімен 
және мазмұнымен айқындалатынын, қыз-
меткерлер өздерінің еңбек функцияларын 
осы жүйенің шеңберінде жүзеге асыратынын 
білдіреді, түбінде осыдан олардың еңбегін 
реттеудің барлық ерекшеліктері туындайды, 
бұл кодификацияланған акт медицина және 
фармацевтика қызметкерлерінің еңбегін 
құқықтық реттеудің одан әрі жетілдіру мен 
нақтылауды қажет ететіндігін білдіреді;

3) медицина немесе фармацевтика қыз-
меткерімен жасалатын еңбек шарты олардың 
еңбегінің ерекшеліктерін көрсетуі тиіс, атап 
айтқанда:

медициналық қызметкермен жасасқан 
кезде тек қызмет түрін немесе лауазымын 
(учаскелік дәрігер, бас дәрігер немесе бөлім 
меңгерушісі және т.б.) ескеру жеткіліксіз, 
сондай-ақ мамандандыруды, оның ішінде 
профильдік мамандандыруды (педиатр, тера-
певт, нейрохирург және т.б.) көрсету қажет, 
осылайша медициналық қызметкермен еңбек 
шартын жасасу шарттың талаптарын нақты-
лауды талап етеді, өйткені бұл қызметкердің 
еңбек функцияларын нақты орындауына тіке-
лей әсер етеді;

тәжірибелі дәрігерлер стационардағы жұ-
мысты ғылыми-зерттеу жұмысымен немесе 
университеттерде оқытумен ұштастыратын 
қоса атқаратын жұмыс туралы шарт (ҚР ЕК-
нің 32-бабының 4-тармағы) заңнама норма-
ларына сәйкес қызметкердің еңбек шартын-
да міндетті түрде көрініс табуы тиіс, өйткені 
медицина қызметкерлерінің еңбек ерекшелігі 
жұмыс уақытын қатаң реттеумен байланысты 
(науқастарды қабылдау кестесі, медициналық 
манипуляциялардың уақытын белгілеу, про-
цедуралардың уақытын анықтау және т. б.);

медицина және фармацевтика қызметкер-
лерінің біліктілік қана емес, ғылыми жетістік-
терін де ескеруге қатысты ұлттық заңнама 

нормаларын одан әрі жетілдіру мәселелері 
өзекті болып қалуда;

4) медицина және фармацевтика қызмет-
керлерінің жұмыс уақытының қысқартылған 
ұзақтығына, жыл сайынғы ақы төленетін 
қосымша еңбек демалысына және еңбекке 
ақы төлеудің жоғарылатылған мөлшеріне 
құқықтарын кодификацияланған акт деңгей-
інде регламенттеуді ұсынамыз, сол арқылы 
осы еңбек құқықтарының әлеуметтік маңыз-
дылығын мойындай отырып, бұл құқық қол-
дану практикасын жақсартуға да ықпал етуге 
тиіс; 

5) медицина және фармацевтика қызмет-
керлері құқықтарының тізбесінде медици-
на және фармацевтика қызметкерлерінің 
кәсіптік ар-намысы мен қадір-қасиетін қорға-
уға заңмен бекітілген құқықтың болмауы 
заңнамадағы елеулі олқылықтардың бірі деп 
санаймыз;

6) қолданыстағы заңнамада «фармацевти-
ка қызметкері» ұғымын айқындауды жетіл-
діру қажеттілігі өзекті деп санаймыз; біздің 
көзқарасымыз бойынша, қызметкерді тек 
фармацевтикалық қызметпен, дәрі-дәрмек-
терді өндірумен немесе таратумен айналыса-
тын ұйымда жұмыс істегені үшін «фармацев-
тика қызметкерлеріне» жатқызу дұрыс емес. 
Бұл жерде Ресей заңындағы «фармацевтика 
қызметкері» ұғымының құқықтық анықтама-
сының кеңдігі мен толықтығы айқын: «фар-
мацевтика қызметкері - фармацевтикалық 
білімі бар, фармацевтикалық ұйымда жұмыс 
істейтін және еңбек міндеттеріне дәрі-дәрмек-
тердің көтерме саудасы, олардың айналымы, 
медициналық қолдануға арналған дәрілік 
препараттарды (бұдан әрі - дәрілік препарат-
тар) сақтау, тасымалдау және (немесе) бөлшек 
саудада сату, оларды дайындау, жіберу, сақтау 
және тасымалдау кіретін жеке тұлға»;

7) Қазақстан ғылымында және құқықтық 
тәжірибеде «провизор» және «фармацевт» 
терминдерін қолдану жағдайы осы ұғымдар-
дың мазмұнын заңды түрде ажырату қа-
жеттілігін талап етеді деп есептейміз, себебі 
провизор мен фармацевттің лауазымдық 
нұсқаулықтары және атқаратын еңбек міндет-
тері әр түрлі, оларға қойылатын талаптар ара-
сында да айырмашылықтар бар, сондықтан 

Медицина және фармацевтика қызметкерлерінің еңбегін құқықтық реттеу...

бұл «провизор» және «фармацевт» ұғымдары 
еңбек заңнамасында регламенттеуге жататын 
мәселелердің біреуі деп санаймыз; бұған қоса, 
ЕАЭО елдерінің заңнамасын үндестіру шең-
берінде одақ кеңістігінде құқық қолдануды 
жақсарту мақсатында одаққа қатысушы ел-
дер үшін заңнамалық актілерінің мазмұнын 
жақындастыру туралы нақты міндеттер қой-
ылып отыр;

8) қозғауды маңызды деп есептейтін тағы 
бір мәселе – бұл Қазақстан Республикасы-
ның қолданыстағы еңбек және медициналық 
заңнамасында қолданылатын терминологи-
яда біркелкіліктің қажеттілігі; мәселе екі ко-
дексте – ҚР Еңбек кодексінде және ҚР «Халық 
денсаулығы және денсаулық сақтау жүйесі 
туралы» Кодексінде қолданылған (мүмкін ау-
дарылған) «работник» ұғымы туралы болып 
отыр: ҚР Еңбек кодексінде «работник» ұғымы 
«жұмыскер», ал екінші кодексте «қызметкер» 
деп анықталған; құқықтық актілердің ұғым-
дық аппараты, ең алдымен, мемлекеттік тілде 
түсінікті әрі қисынды болуға тиіс, өкінішке 
орай, біз оны көрмей отырмыз, демек, бұл 
мәселе де өз шешімін талап етеді. 

Қорытынды

Медицина және фармацевтика қызметкер-
лерінің еңбегін заңнамалық реттеудегі жоға-
рыда аталған қайшылықтар мен олқылықтар 
Қазақстанның еңбек және медициналық 
заңнамасына құқық қолдану жұмысын жақ-
сартатын өзгерістер енгізуді талап етеді. Ден-
саулық сақтау саласындағы еңбек қатынаста-
рын реттеуге бағытталған заңнамадағы қазіргі 
жағдай тек қызметкерлердің ғана емес, жал-
пы қоғамның да мүдделеріне сәйкес келмейді, 

өйткені бұл халықтың медициналық әл-ауқа-
тына тікелей әсер етеді. Әлемдегі коронавиру-
стық пандемиямен байланысты оқиғалардан 
кейін медицина және фармацевтика қызмет-
керлерінің жұмысының маңыздылығы айтар-
лықтай өсті. Мемлекет пен қоғам медицина 
мен денсаулық сақтау проблемаларын жаңа-
ша көрді, бұл әлеуметтік саясатқа да әсер етті. 
Мәселен, 2021 жылғы 01 қаңтардан бастап ҚР 
Үкіметінің 30.03.2021 № 174 қаулысымен ҚР 
Үкіметінің 31.12.2015 № 1193 қаулысына түзе-
тулер енгізіліп, оларға сәйкес медицина және 
фармацевтика қызметкерлерінің ерекше 
жағдайларда, төтенше жағдайларда жұмыс 
істегені үшін, психоэмоционалдық және дене 
жүктемелері және т.б. үшін орташа айлық 
жалақылары артып, қосымша ақылар бел-
гіленді [38].

Бірақ, бұл жеткіліксіз. Бүгінгі таңда негізгі 
қиындықтар құқық қолдану тәжірибесімен, 
осы жұмысты қиындататын заң актілерінің 
көптігімен байланысты. ҚР Денсаулық туралы 
кодексін қабылдау осы кодификацияланған 
актіге аса маңызды еңбек-құқықтық және 
әлеуметтік медицина және фармацевтика 
қызметкерлерінің еңбегін құқықтық реттеуге 
байланысты мәселелерді енгізуге мүмкіндік 
береді. Мысалы, материалдық ынталандыруға 
жататын адамдар тобын, атап айтқанда, білім 
беру саласында жұмыс істейтін медицина 
қызметкерлерін (балабақшалар мен мектеп-
тердің мейірбикелері) анықтау барысында 
оларды ажыратуға байланысты қиындықтар 
болды. Авторлардың пікірінше, еңбек заңна-
масында білім беру саласындағы медицина 
қызметкерлері мен білім беру жүйесінің қы-
зметкерлері арасындағы аражікті анықтайтын 
нақты нормалар болуы тиіс.

Правовое регулирование труда медицинских и фармацевтических работников: 
коллизии и пробелы в трудовом законодательстве Казахстана

Аннотация. В представленной научной статье проведен краткий анализ действующего трудового 
законодательства Казахстана, предпринята попытка выявить некоторые проблемные аспекты правового 
регулирования труда медицинских и фармацевтических работников. Специфика правового положения 
медицинских и фармацевтических работников обусловлена тем, что регулирование их труда основыва-
ется не только на общих нормах трудового права, но и на специальных нормативных актах, влияющих на 
различные особенности их деятельности.

В трудовом праве Казахстана с научной точки зрения правовой статус медицинских и фармацевтиче-
ских работников исследован недостаточно. В этой связи проведен анализ действующего казахстанского 
трудового законодательства, выявлены некоторые пробелы в правовом регулировании труда медицин-
ских и фармацевтических работников. В ходе исследования также было уделено внимание положениям 
действующего трудового законодательства некоторых зарубежных стран, регулирующего труд медицин-
ских и фармацевтических работников. В результате проведенного исследования в статье представлены 
рекомендации, направленные на совершенствование казахстанского трудового и медицинского законо-
дательств.

Ключевые слова: трудовое законодательство, охрана здоровья, медицинский работник, фармацевти-
ческий работник, правовое регулирование.

G.G. Galiakbarova, S.B. Zharkenova
L.N. Gumilyov Eurasian National University, Nur-Sultan, Kazakhstan

Legal regulation of the work of medical and pharmaceutical workers: 
conflicts and gaps in the labor legislation of Kazakhstan

Abstract. In the presented scientific article, the authors carried out a brief analysis of the current labor 
legislation in Kazakhstan. The authors tried to identify some problematic aspects of the legal regulation of the 
work of medical and pharmaceutical workers. The specificity of the legal status of medical and pharmaceutical 
workers lies in the fact that the regulation of their work is based not only on general norms of labor legislation 
but also on special normative acts affecting the various features of their activities.

From a scientific point of view, the legal status of medical and pharmaceutical workers has not been 
sufficiently studied in the labor law of Kazakhstan. In this regard, there has been carried out an analysis of the 
current Kazakh labor legislation.  There have been identified some gaps in the legal regulation of the work of 
medical and pharmaceutical workers. The study also focuses on the provisions of the current labor legislation 
of some foreign countries regulating the work of medical and pharmaceutical workers. According to the results 
of the study, the article reflected the authors’ proposals aimed at improving Kazakhstan’s labor and medical 
legislation.

Keywords: labor legislation, health protection, medical worker, pharmaceutical worker, legal regulation.

